
مــن فیلم زۆر ســەیر دەکەم، بەڵام ئــه وه  چییه ، 
كه  واملێــدەکات لەبــارەی فیلمێکەوە بنووســم؟ 
چــی وایلێکردم، کە ئــەم فیلمە هەڵبژێرم، ئەگەر 
قســەیەکم هەبێت، لەبارەیــەوە بیکەم؟ داخۆ من 
چی زیاترم پێیە بیخەمە ســەر ئەو فیلمانەی، كه  
لەبارەیانەوە دەنووســم؟ ڕەنگە من زیاتر باس لە 
کاریگەریی ئەو فیلمانە لەسەر خۆم بکەم. ئەمەش 
بێگومــان دەبێــت کاریگەریی فیلمێکــی جوان و 

هزربزوێنی وەک ئانا فرانک بێت.
ئانا فرانک، کاریگەرترین نووسەری یادەوەرییەکانی 
ژیانــی خۆیەتی. ئەم گرینگــی و کاریگەرییە وای 
کردووە بچێتە نێو سینەماوە، بەو هۆیەوە بە زۆر 
زمان و لە زۆر ســەردەمدا، وەک فیلم دەرهێنانی 
جیاوازی بۆ بکرێت، هەروەها بە چەندین شــێواز، 
وەک ئەنیمەیشن، دراما و زنجیرەی تەلەفیزیۆنیی 
... کاری بــۆ کــراوە، بۆئــەوەی، وەک وانەیەکی 
پەروەردەیــی بچێتــە نێــو خەڵــک و جیهانــی 
منداڵانــەوە. تایبەتمەندیی ئەم فیلمە بە جۆرێکە 

یادەوەریی، وەک فۆڕمێکی 
هونەری باڵا لەنێو سینەمادا

لەبارەی فیلمی 
ئانا فرانک

خەندە حەمید

کاتــێ ســەیری دەکەیــن، حەز دەکەیت ســات بە ســاتی ژیانت بە 
نووسینی یادەوەرییەکانتەوە دۆکیومێنت بکەیت! فڕانسین پڕۆز، لە 
توێژینەوەیەکیدا بەنــاوی ›‹یادەوەرییەکانی ئانا فرانک: ئانا، کتێب 
و ژیــان‹‹ دەبێژێ ›‹کتێبــی یادەوەرییەکانی ئانــا فرانک، یەکێکە 
لە مەزنترین کتێبەکان ســەبارەت بە جینۆسایدکردنی جوولەکەکان 
لەلایــەن نازییەکانــەوە. کچێــک، کــە تەمەنی لە نێوان ســێزدە بۆ 
چواردە ســاڵاندایە، ئەم یادەوەرییانەی نووســیوە؟ لە کاتێکدا ئێمە 
وا ڕاهاتووین، کە بلیمەتی ئەدەبیی، پێوەســتە بە تەمەنەوە. ئەمە 
چەنــد هۆشســووڕمێنە، کە لاوێک بتوانێ وەهــا بەزرینگیی، قووڵی 
و ناخبزووێنییــەوە ســەبارەت بە بابەتێک بنووســێت، کە خەیاڵ و 
وێناکردنــی گــەورەکان پێی ناوێرێــت. ئەوەی زیاتر ئــەم کتێبە پڕ 
بایەختر و گرینگتر دەکات، ئەوەیە؛ ئەم کتێبە جەخت لەسەر یەک 
ســاتی دیاریکــراو و خەڵکــی تایبــەت دەکات، لە هەمــان کاتدا بە 
زمانێک نووسراوە، کە چیرۆکەکە بۆ هەموو سەردەمێک و گەردوونیی 

بێت.‹‹
    کتێبــی یادەوەرییەکانــی ئانــا فرانــک زیاتــر لــە )30( ملیۆن 
دانەی لێفرۆشــراوە و بۆ زیاتر لە )60( زمان وەرگێڕدراوە. لە دوای 
بایبــل )تــەورات و ئینجیل(ەوە، بە یەکێک لــەو کتێبانە دادەنرێت، 
کــە لــە جیهانــدا زۆرترین خوێنــەری هەیە. بە بۆچوونــی من ئەمە 
کاریگەرییــە مەزنەکــەی ئانــا فرانکــە، وای کردووه ، كه  نووســینی 
یادەوەریــی شــتێکی بەهادار بێت. هەروەها دەکــرێ یادوەرییەکان، 
وەک بەڵگەیەکی مێژوویی مامەڵەیان لەگەڵ بکرێت و كاریان لەسەر 
بکرێت. بەتایبەت لە دۆخێکی هەســتیاری جەنگدا و لە ســەردەمی 
یەکێک لە گەورەترین جینۆســایدەکان: هۆڵۆکۆســت. کەوایە بەهای 
ئەو نووســین و یادەوەرییەیە، کە دەبێت بە کەرەســەی ســینەما و 
دەتوانرێ بەبەردەوامیی كاری لەســەر بکرێت، فیلمێک بەو ئاســتە 
هونەرییــە بەرزە بەرهــەم بێنێت. لەم فیلمەدا گرینگــی وێناکردن، 

خەیاڵ و نووسین پێوەست بە سینەماوە دەردەکەوێت.
     ئانا فرانک، لە ئەڵمانیا لە شاری فرانکفۆرت لە دایک و باوکێکی 

سينەما

جوولەکــەی ئەڵمانیــی لە 12 حوزەیرانــی 1929 لەدایک بووە. ئانا، 
خوشكێکی لە خۆی گەورەتری هەیە. هەموو خێزانەکە لەژێر دەسەڵاتی 
نازییەکاندا بەهۆی جوولەکەبوونیانەوە مافی هاوڵاتیبوون لەدەســت 
دەدەن. ئانــا، یەکێکــە لەو قوربانییانەی هۆڵۆکۆســت، کە زۆرترین 
گفتوگۆی لەســەر کراوە، ئەویش دوای بەدەســتهێنانی ئەو ناوبانگە 
گەورەیــەی بەهۆی یادەوەرییەکانییــەوە پەیدای کرد. کاتێک لەگەڵ 
خێزانەکەی خۆیان لە نازیەکان شــاردووه تەوە، ئانا یادەوەرییەکانی 
خۆی دەنووســێتەوە. بەهۆی ئــەم یادەوەرییەوەیە، کە هەموو 12ی 
حوزەیرانێک ]ڕۆژی لەدایکبوونی ئانا[ی گرینگ و مانادار کردووە. لە 
ڕۆژی سێزدەساڵەی لەدایکبوونیدا، ئانا لەلایەن باوکییەوە دەفتەری 
یادەوەریــی بەدیــاری پێدەدرێ، لێرەوە ئانا دەســت بە نووســینی 
یادەوەرییەکانی دەکات. ئەو، یادەوەرییەکانی دەنووســێتەوە؛ تێیدا 
قسان لەبارەی خەونەکانی دەکات، باسی هەڵچوونەکانی، خۆشیی و 
ناخۆشییەکانی، ئازارەکانی، خۆشاردنەوەکانیان لەدەست دەسەڵاتی 
نازییەکان دەکات. ئەمەش ڕێگه  و ڕوانگەیەکی نوێیە بەرەو گەشتی 
ژیانــی، دەفتــەری یادەوەرییەکــەی ئانا دەبێتــە نزیکترین هاوڕێ و 

نهێنیپارێزی ئانا.
    ئانــا، کچێکــی کامڵ نەبوو، هەروەها خێزانەکەشــی. لە کاتێکدا 
زۆربــەی ئەوانــەی لــە دەوری بوون تێــی نەدەگەیشــتن، بەڵام ئەو 
هەستوســۆز و کاردانــەوەی ئاســایی بــوو، وەک هــەر کچێــک لــە 
سەردەمێکی هەســتیاری لاویه تیدا، هەندێ کاتیش خۆپەرست بوو. 
هەمــوو ئەمانــە زۆر هونەریانــە لە فیلمەکه دا نمایــش دەکرێن، واتا 
هەوڵی ئەوە نەدراوە، کە کارەکتەری ئانا بە کامڵییەوە نیشانبدرێت. 
لەم فیلمەدا پێوەندی نزیکی باوک و کچ دەبینی، هەســت بە چێژی 
لێکتێگەیشــتن و هەســتکردن بەیەکدی دەکرێــت. کاریگەریی باوک 
بەســەر کچە بچووکە بەئاگاکەی. هەروەها پێوه ندی دوور و ئاڵۆزی 
دایــک و کــچ، لێکتێنەگەیشــتنی دایک لە کچەکــەی، دەرکنەکردنی 
وەک خــودی خۆی و کێشــەکانی نێوانیان، چونکــە ئانا باوکی زۆر 
خۆشدەویســت و دایکی بەدڵ نەبوو. هەروەها پێوه ندییەکی جوانی 

سينەما

خوشكانەی لەگەڵ خوشکە گەورەکەیدا هەبوو.
    لــەم فیلمــەدا زۆر هونەریانــە، ئانــا وەک کچێکــی بیرکەرەوەی 
زرنگ و پڕ خەون نیشــاندەدرێت، کە بەتەواوی پێوه ســتە بە ژیان 
و هیواکانیــەوە. ئــەو، دەیەوێت ببێت بە نووســەر، وێنەی لەســەر 
ڕۆژنامــە و گۆڤارەکان بێت، یاخود ببێت بە ئەســتێرەی فیلمەکان. 
دەیەوێت سەفەر بکات، زمانەکان بخوێنێت، مێژوو بخوێنێتەوە. ئانا، 
دەیەوێــت لە هەموو کچەکانی تــر جیاوازبێت، بەپێچەوانەی زۆربەی 
کچانــەوە نایەوێــت کچێکی ترادیســیۆنی بێت. ئانا، لــە یەکێک لە 
وتە جوانەکانیدا دەڵێت: ›‹هەرچەندە من تەنیا چواردە ســاڵم، زۆر 
بەباشــی دەزانم چیم دەوێت. دەزانم کێ ڕاســتە و کێ هەڵەیە. من 
بۆچوونــی خــۆم هەیە، ئایدیا و پرنســیپی خۆم هەیــە، هەرچەندە 
ڕەنگە بۆ گەورەکان زۆر شێتانە دەربکەوێت، من پتر، وەک کەسێک 
نەک منداڵێک هەســت دەکەم. من بەتەواوی هەست بە سەربەخۆیی 
خــۆم دەکەم. من نامەوێ، وەک زۆربــەی خەڵکی لە بەتاڵیدا بژیم، 
دەمەوێــت بەســوودبم و شــادیی بــۆ هەموو خەڵک بێنــم، تەنانەت 
بــۆ ئەوانــەی، کە هەرگیــز نەم بینیــون. دەمەوێــت تەنانەت دوای 
مەرگیشــم لــە ژیان بەردەوام بــم!‹‹ ئەم ژیاندۆســتییەی ئانا، وای 
کرد یادەوەرییەکی بەســوود و جوان بنووسێت، کە دوای مەرگیشی 
هێشتاش هەر زیندووە. دواجار نووسینی یادەوەریی، وەک شێوازێکی 
پەروەردەیی بۆ منداڵان پێشنیار بکرێت. لە کاتێکدا ئەو خۆی هێشتا 
منــداڵ بــوو، کە ڕووبــەڕووی جەنگ و جینۆســایدبووه وە، ناچارکرا 
خۆی حەشــاربدات. منداڵێکی زۆریش لە هۆڵۆکۆســتدا کوژران، کە 
بەنزیکەیــی یەک ملیۆنونیو منداڵ کوژراون، هەرچەندە چیرۆکی ئانا 
فرانــک، تەنیا یەکێکە لەوان، کــە دەتوانرێت، وەک دەنگی نەوەکان 

ببیسترێ و ببینرێت.
    ئــەم فیلمە 2001 لەســەر بنەمای کتێبــی بایۆگرافی ئانا فرانک 
دەرهێنراوە. فیلمێکی درامی بایۆگرافییە، دوو بەشە، کاتەکەی سێ 
كاتژمێــر و دە خوولەکــە، لەبەر درێژیی کاتەکــەی، وەک زنجیرەی 
تەلەفیزۆنیــی نمایــش کــراوە. فیلمەکە باس لە ســەرەتای ســاڵی 

1939 دەکات، پێشــەوەی نازییەکان دەسەڵات بگرنە دەست و شەڕ 
دەســتپێبکات، پێشەوەی ئانا دەســت بە نووسینی یادەوەرییەکانی 
بــکات. چونکە ســەرەتا بە خێزان، هاوڕێ، خــەون و ژیانی ئانامان 
ئاشــنا دەکات. لێڕوانەر ناتوانێت ســات بە سات لەگەڵ دیمەنەکانی 
ئەم فیلمەدا نەژیێت، ئەمەش نیشــاندانی توانای دەرهێنەر و بەهای 
یادەوەرییەکانی ئانا فرانکە، کە دەتوانرێ لە کۆنتێکستێکی هونەرییدا 

بە شێوەیەکی کاریگەر گوزارشتی  لێبکرێت.
    ڕۆبێــرت )Robert Dornhelm( زۆر جــوان کاری دەرهێنانــی 
بــۆ ئەم فیلمە کردووە. هەروەها پێویســتە لەم فیلمەدا ئاماژەیەکی 
 ) Hannah Taylor-Gordon(تایبــەت بە ڕۆڵبینی ئەکتەر تایلــۆر
 Ben( بدرێــت، کــە دەوری ئانا فرانکی بینیوە، هەروەها کینســلی
Kingsley(، )ئۆتــۆ فرانــک( وەک باوکــی ئانا بدرێت. ســەرەڕای 
ئەوەی تەواوی ئەکتەرەکان و ســتافی فیلمەکەش شــایەنی ئەوەیە 
ئاماژەیان پێبدرێت. تایلۆر کەسیەتی ئانا فرانکی بەرجەستە کردووە، 
بەتەواویــی توانیویەتــی هەستوســۆز و ڕووحیەتی ئانــا بگەیەنێت، 
تەنانــەت توانیویەتــی ڕۆڵی کەسایەتیەکەیشــی بگێڕێــت، هەروەها 

لاوازییەکانیشی وەک مرۆڤێک بەرجەستە بکات.
    دوای بینینــی فیلمەکــە ناتوانیــت، کــە هاوســۆز نەبیت لەگەڵ 
دۆخ و یادەوەرییەکانــی و ئــەو زانیارییانــەی لەبــارەی مێژووی ئەو 
ســەردەمەدا پێت دەدرێتن، کــە دواجار کۆتایییەکــی تراژێدییانەی 
هەیە. لە دیمەنەکانی ئەم فیلمەدا سنووری یادەوەرییەکان هەیە، کە 
زۆر ڕێکخراو و هونەریین. لێڕوانەر، لە دیمەنەکانەوە بەپەرۆشــییەوە 
چاوەڕێی چارەنووسی کارەکتەرەکان دەکات. لەبەرەوەی جینۆسایدی 
هۆڵۆکۆســت تێگەیشــتنێکی قووڵترمــان پێدەڵێــت ســەبارەت بە 

توندوتیژیی و وێرانکاریی جەنگەکانی مرۆڤ.
    لە یادەوەرییەکانی ئانا فرانک لە فیلمەکەدا پەیامی گرینگ هەیە، 
کــە وەک پێویســتییەک دادەنرێت، ئەمەش زۆر بەســادەیی ئەوەیە 
هەموو مرۆڤێک مافی ئەوەی هەیە بە ئازادیی و لە ئازادییدا بژیێت. 
هەروەهــا یادەوەرییەکانی ئانا ئەوەمان پێدەڵێت: تەنیا لەبەرئەوەی 

لە ئایین و نەتەوەیەکی جیاوازیت، ئەمە مانای ئەوە نییە سزابدرێیت 
و جیــاواز مامەڵــەت لەگەڵدا بکرێت. بەو شــێوەیەی، کە نازییەکان 
بەرانبەر بە جوولەکەکان کردوویانه . بەهۆی ئەمەوە خێزانەکەی ئانا 
ناچارکران بڕۆن بۆ ئەمســتەردام، دواتر دۆخی جەنگ قووڵتربووه وە 
و ســزاکانی سەر جوولەکەکان قوورستر کران، ئەمەش باوکی ئانای 
ناچار کرد، بەدوای شــوێنێکدا بگەڕێت بۆ ئەوەی بەنهێنیی خۆیانی 
تێدا حەشــاربدەن، تاکــو پارێزراوبن، تا ئەوکاتــەی جەنگ کۆتایی 
دێت. باوکی ئانا، بە یارمەتی کۆمەڵێ هاوڕێی خۆی چەند ژوورێکی 
نهێنیی و شــاراوە هەڵدەبژێرن لە شوێنی كارکردنەکەیدا، بۆ ئەوەی 
تێیــدا بــژن، لەگــەڵ کۆمەڵێ خێزان و کەســی تردا، کــە ئەوانیش 
جوولەکــەن. خێزانەکەی فرانک لەگەڵ چەند خێزان و کەســی تردا، 
بــۆ ماوەیەکی زۆر خۆیان لە پەناگەیەک لە شــوێنی كارە کۆنەکەی 
فرانک )باوکی ئانا( حەشــار دەدەن. بۆ ماوەی دوو ســاڵ بەنهێنیی 
و بەبێەوەی بڕۆنە دەرەوە، لەم حەشــارگەیەدا ژیان بەسەر دەبەن. 
لەم فیلمەدا کامێرا زۆر لەســەر دیمەنەکانی شوێنی خۆشاردنەوەکە 
دەمێنێتەوە، پێموایە مانەوەی کامێرا و فیلمەکە لەسەر ئەو دیمەنانە 
بەوجۆرە پێویست نییە. بەڵام ڕەنگە هۆکارەکەی ئەمە بێت، کە ئانا 
فرانــک یادەوەرییەکانــی خۆی لەم پەناگەیەدا نووســیوە بۆ ئەوەی 
ئەو شوێنە بەتەواویی نیشانبدرێتن، هەروەها ئیلهامی نووسینەکانی 
نیشانی لێڕوانەر بدرێ و هەست بەو دۆخەی بکرێت، کە تێیدا بووە.
    کاتێک هەمووان لە شوێنە نهێنییەکەدا بە ترس و گومانەوە ژیان 
بەسەر دەبەن، ئانا بەو هەموو سەختییەی دێتە پێشی، دڵخۆش و پڕ 
ئومێدە. بەردەوام بیر لەو چیرۆکانە دەکاتەوە، کە دەیان نووسێت، 
بیــر لە خــەون و هیواکانی دەکاتەوە، پلانی هەیــە بۆ ئەو کاتەی، 
کــه  لەو دۆخــە ڕزگاریان دەبێت. لەنێو کەســیه تی ئانــادا چێژێکی 
جوان بەدی دەکرێت، کاتێک دەنووســێ و وەسفی شتەکان دەکات. 
ئاخــر ئەو لــەو تەمەنە بچووکەیدا هەندێ کات ســەختبوو تێبگات، 
کــە دایــک و باوکی لە چ دۆخێکی قورســدان. دواتر شــوێنەکەیان 
ئاشــکرا دەبێــت و هەموویان ڕاپێچی کەمپــە زۆرەملێکان دەکرێن و 

لەوێدا كاریان پێدەکرێت، لە دۆخێکی سەختدا دەمێننەوە، ڕۆژبەڕۆژ 
ژیانیان قورســتر دەکرێت، تاکــو دوا جار ڕاپێچی کەمپەکانی مەرگ 
لە ئاوشفیتس دەکرێن. لەو کاتەدا دیمەنەکانی فیلمەکە واتلێدەکاتن 
پرســیار لە خــۆت بکەی، کە هەموو ئەمانە ڕۆژێ ڕاســتیی بوون و 
ڕوویان داوە؟ بەڕاستی خەڵکی بەمشێوەیە مردوون و کوژراون؟ بەم 
جــۆرە بێبەهاکراون و جێهێڵدراون تاکو لە برســییەتیی، ســەرما و 
پیسییدا بمرن؟ هەموو ئەمانە دۆخێکی ناخەکی قورست له لا دروست 
دەکاتــن، چونکە ئــەم فیلمە بۆ بەســەربردنی کاتێکی خۆش نییە، 
بەڵکو لەو فیلمە کاریگەرانەیە، کە لێوەی فێردەبیت. تەنانەت ئازارت 
دەدات، زۆر لە دیمەنی کەمپەکانی مەرگ بێزارکارن، هەروەها شێوە، 
دۆخی فیزیکیی و فۆڕمی ئانا فرانک لە کەمپەکەدا تووشی خەمۆکیی 
و کەئابەیەکی قووڵت دەکات. دەشێ دەرهێنەر لە ڕێگەی نیشاندانی 
ئەو دیمەنانەوە بیەوێت هەستوســۆزی لێڕوانەر بورووژێنێ، لەوانەیە 
لــەو کاتەدا پێویســت بەوەش بــکات بۆ ڕاکێشــانی لێڕوانەر بۆ ناو 
یادەروەرییەکانی ئانا؛ هەروەها بۆ كارکردن لەسەر هەستی لێڕوانەر 
بۆ ئەوەی ئەو جینۆســاید و لەناوبردنە ڕێگەی پێنەدرێ جارێکی تر 
ڕووبداتــەوە. ئانا دەڵێ: ›‹ڕۆژێک دێت ئەم جەنگە نەگریس و بەدە 
کۆتایی پێدێت. کاتێک دێت دەبینەوە بە مرۆڤ، نەک تەنیا جوولەکە 
بیــن‹‹ ئــەو تەواو دەرکی بەوە کردووە، کە ئەوان وەک جوولەکە لە 
مرۆڤبوون خراون و ڕەوایەتی بە کوشتن و لەناوبردنیان دراوە. بەڵام 
بەداخەوە، وەک ئێمە دەزانین تاکو ئێستاش جەنگ و جینۆساید هەر 

ڕوودەدات و بەردەوامە!
دوای گرتنی ئانا، خێزانەکەی و سەرجەم ئەو کەسانەی، کە خۆیان 
حەشاردابوو، ئانا هەموو دەسنووسی یادەوەرییەکانی بەجێدەمێنێت، 
بەبەرچــاوی خۆیەوە، ئەفســەرەکە فڕێی دەداتە ســەر زەوی. بەڵام 
دوای ڕۆیشــتنی ســەربازە نازییەکان، کە ئانــا و خێزانەکەیان برد؛ 
ژنێک لەو ساتەدا بەهای ڕاستەقینەی یادەوەرییەکانی ئانا دەزانێت، 
ئاخر یادەوەرییەکان دەمێننەوە بەپێچەوانەی کەسەکانەوە. ئەو ژنە 
هاوڕێــی ئانــا و باوکییەتــی ناوی )Miep Gies(ـــه ، کــە هەر ئەو 

خــۆی یارمەتیدەریشــیان بوو بۆ ئەوەی لــەو پەناگەیەدا بمێننەوە. 
ژنەکــە دەستنووســی یادەوەرییەکانی ئانا لــه لای خۆی دەپارێزێت، 
بــۆ ئەوەی، کە ئانا گەڕایەوە بــۆی بگەڕێنێتەوە، بەڵام ئانا هەرگیز 
ناگەڕێتەوە. کاتێک باوکی ئانا ڕزگاری دەبێت و دەگەڕێتەوە، ئەم ژنە 
دەستنووســی یادەوەرییەکانی ئانا دەدات بە باوکی ئانا. هەرچەندە 
ئانــا خــۆی ڕزگاری نەبوو، بــەڵام یادەوەرییەکانــی دەمێننەوە، بە 
هۆی پاراســتنی یادەوەرییەکانی ئاناوە، ئەم خانمە چەندین خەڵاتی 
وەرگرتووە. هەروەها خۆیشــی کتێبێک لەبارەی یادەوەرییەکانی ئانا 

دەنووسێت.

